
Talba
MINUTI

Il-Minuti tal-Laqgħa Nru. 079 li saret nhar l-Erbgħa, 22 ta’ Marzu 2006, ġew konfermati.  

 THE CHAIRMAN (Onor Jason Azzopardi):  Ninforma lill-Kumitat li qed nippreżenta seba’ riżoluzzjonijiet adottati mill-Parlament Ewropew bejn l-14 u 16 ta’ Frar 2006:
European Parliament legislative resolution on the proposal for a Council 
Regulation repealing Council Regulation (EEC) No 3181/78 and Council Regulation (EEC) No 1736/79 in the area of Monetary Policy (COM(2005)0611 – C6-0010/2006-2005/0233(CNS) - P6_TA-PROV(2006)0048 adottata fl-14 ta’ Frar 2006;
European Parliament legislative resolution on the proposal for a Council 
regulation concerning the conclusion of the Partnership Agreement between the European Community and Solomon Islands on fishing off Solomon Islands (COM(2005)0404-C6- 0320/2005-2005/0168(CNS) - P6_TA-PROV(2006)0050 adottata fl-14 ta’ Frar 2006;
European Parliament resolution on the confrontation between Iran and theinternational community - P6_TA-PROV(2006)0060  adottata fil-15 ta’ Frar 2006;
European Parliament resolution on the situation in Belarus prior to the 
presidential elections on 19 March - - P6_TA-PROV(2006)0066 adottata fis-16 
ta’ Frar 2006;  

European Parliament resolution on the right to freedom of expression and respect for religious belief - P6_TA-PROV(2006)0064 adottata fis-16 ta’ Frar 2006;
European Parliament resolution on cultural heritage in Azerbaijan - P6_TA PROV(2006)0069 adottata fis-16 ta’ Frar 2006; u
European Parliament resolution on Guantanamo - P6_TA-PROV(2006)0070 adottata fis-16 ta’ Frar 2006.

Ta’ interess partikolari hemm ir-riżoluzzjoni tal-Parlament Ewropew dwar il-konfront bejn l-Iran u l-komunita’ internazzjonali kif ukoll dik dwar Guantanamo.  

IL-FTEHIM DWAR TIFTIX U TĦAFFIR GĦAŻ-ŻEJT BI SĦAB BEJN MALTA U T-TUNEŻIJA

Ngħaddu għall-item prinċipali li huwa l-preżentazzjoni mill-Ministru għall-Affarijiet Barranin fuq il-ftehim li sar għat-tiftix u għat-tħaffir għaż-żejt bi sħab bejn Malta u t-Tuneżija.  Nirringrazzja lill-Ministru talli mill-ewwel aċċetta bil-qalb biex jindirizza lill-Kumitat u jaqsam il-ħsibijeit tiegħu dwar dan il-ftehim li jiena nsejjaħlu wieħed storiku u ta’ ġieħ għalih u għall-Ministeru tiegħu talli rnexxielkom issolvu impasse ta’ kważi 35 sena għal benefiċċju taż-żewġ naħat.  
ONOR. MICHAEL FRENDO (Ministru għall-Affarijiet Barranin):  Mr Chairman, jien aċċettjat bil-qalb kollha li ssir diskussjoni fuq din il-materja fi ħdan dan il-Kumitat.  Kif taf inti u kif jafu l-Onor Membri kien hemm stqarrija ministerjali u allura diġa’ kien hemm ċans ta’ dibattitu jew mistoqsijiet fil-Parlament dwar dan il-ftehim imma minkejja dan jien naħseb li huwa ġust li l-Kumitat dwar l-Affarijiet Barranin u Ewropej jieħu konjizzjoni ta’ din il-materja u li jkollna diskussjoni dwar din il-materja li hija tant importanti għal pajjiżna.  
Il-kwestjoni ta’ bejn Malta u t-Tuneżija dwar il-continental shelf tmur lura għall-1972, jiġifieri, dwar liema parti hija tagħna u liema parti hija tat-Tuneżija.  Għalkemm fl-1971 kien hemm ftehim bejn l-Italja u t-Tuneżija dwar delimitazzjoni tal-continental shelf, fil-każ ta’ Malta bqajna fis-sitwazzjoni li wara 35 sena għadna qed nagħmlu claims u għadna f’dan l-istatus quo.  Dan il-ftehim, li hu msejjaħ A Joint Declaration of Intention, għandu l-għan li nsibu mezz kif niżblokkaw din is-sitwazzjoni.  Irrid ngħid li l-inizjattiva ġiet min-naħa tagħna b’mod informali fil-laqgħat li jien kelli fit-Tuneżija mal-Ministru għall-Affaijiet Barranin u sussegwentement mal-President Tuneżin Ben Ali.  L-għan kien li nsibu metodu li jkun ta’ vantaġġ għaż-żewġ pajjiżi billi mhux bilfors nibqgħu marbutin mal-mudelli li kellna qabel imma billi nsibu metodu ta’ xi forma ta’ ħidma konġunta.  Fil-fatt dak hu li ġie deċiż.  Id-diskussjoni qabdet ċertu momentum tant li l-Ġimgħa ġew diskussi l-linji ġenerali tal-ftehim fil-laqgħa mal-Ministru għall-Affarijiet Barranin li mbagħad ġew miftiehma fil-laqgħa mal-President Ben Ali u l-ftehim ġie ffirmat it-Tnejn.  
X’jgħid dan il-ftehim?  Il-ftehim jgħid li l-ewwelnett iż-żewġ stati huma interessati li jagħmlu esplorazzjoni u estrattazzjoni konġunta u li ż-żewġ partijiet għandhom iwaqqfu grupp ta’ esperti biex jiddeterminaw liema żoni tal-continental shelf bejn iż-żewġ stati jistgħu jintużaw għall-joint exploration and exploitation. Dan isir filwaqt li jittieħdu in konsiderazzjoni d-drittijiet ta’ pajjiżi terzi u r-regolamenti dwar id-dritt internazzjonali.  Dan ifisser li Malta u t-Tuniżija huma żewġ pajjiżi ħbieb li jridu jagħmlu l-affarijiet sewwa u bis-serjeta’.  
L-expert group kellu jitwaqqaf fi żmien 15-il ġurnata biex imbagħad fi żmien tliet xhur kellu jissottometti r-riżultati tax-xogħol tiegħu lill-ministri ta’ l-affarijiet barranin taż-żewġ gvernijiet.  Fil-fatt l-expert group ġie mwaqqaf fiż-żmien stipulat billi ż-żewġ naħat innominaw l-esperti tagħhom. It-tliet esperti tal-Gvern Malti huma l-Prof. David Attard, Dr Godwin Debono u s-Sur Saviour Scerri, bl-aħħar żewġ esperti jkunu mill-Oil Exploration Division.  
Irrid ngħid ukoll li fil-communique li ħarġet ma’ dan il-ftehim kien hemm riferenza li dan kollu sar fil-qafas tar-relazzjonijiet ta’ ħbiberija u ta’ ġirien li jeżistu bejn Malta u t-Tuneżija.  Ma ninsewx li l-President Ben Ali kien ġie f’Malta biex iffirmajna ftehim ta’ koperazzjoni u good neighbourly relations bejn Malta u t-Tuneżija u allura dan il-ftehim jikkostitwixxi pass importanti fit-tisħiħ tar-relazzjonjiet eċċellenti li jorbtu ż-żewġ pajjiżi u jirrifetti r-rieda espressa miż-żewġ kapijiet ta’ stat taż-żewġ pajjiżi, jiġifieri l-President Ben Ali u l-President Fenech Adami, li tiġi stabilita sħubija strateġika bejn iż-żewġ pajjiżi.  Nixtieq nenfasizza li dan il-ftehim qed jiġi mqiegħed fil-qafas u fl-ispirtu ta’ sħubija strateġika bejn Malta u t-Tuneżija.  
Huwa pjaċir tiegħi li nirrapporta lil dan il-Kumitat li fl-eżekuzzjoni ta’ dan il-ftehim mhux biss ġew appuntati l-esperti imma li matul din il-ġimgħa li qegħdin fiha, jiġifieri bejn il-5 u d-9 ta’ April, 2006, f’Malta se ssir l-ewwel laqgħa ta’ dawn l-esperti.  Dan il-fatt se jkompli jagħti momentum lill-mod ta’ kif qed jiġi attwat dan il-ftehim.  Ma nistax ngħid jekk din hux se tkun l-unika laqgħa jew hux se jkun hemm numru mil-laqgħat għax wieħed irid jara kif se jiżviluppaw l-affarijiet, pero’ huwa sinjal tajjeb li dan il-grupp iltaqa’ ftit wara li twaqqaf u nittamaw li din tkun laqgħa li tħalli l-frott.  Il-Ministeru ta’ l-Affarijiet Barranin qiegħed jaħdem fuq din il-materja biex iżomm ir-relazzjonijiet internazzjonali għaddejja filwaqt li l-ministeru responsabbli mill-esplorazzjoni taż-żejt jipprovdi l-expertise biex nagħżlu l-partijiet li fihom Malta u t-Tuneżija waħedhom jistgħu jagħmlu esplorazzjoni u eventwalment esplojtazzjoni konġunta filwaqt li nikkonsidraw id-dritt internazzjonali u d-drittijiet leġittimi ta’ pajjiżi terzi.  Ix-xogħol ta’ l-esperti għandu jibda din il-ġimgħa stess u wara tliet xhur għandhom jirrapportaw lura lill-ministri ta’ l-affarijiet barranin u ma jgħid xejn aktar.  Imbagħad inkunu rrid nfasslu ftehim ieħor abbażi ta’ x’ikun ħareġ minn dak ir-rapport.  
Hawnhekk irrid nispjega li dan ma jfissirx li sibna ż-żejt jew li minn għada se nibdew infittxu għaż-żejt, imma dan ifisser biss li filwaqt li qabel konna f’sitwazzjoni fejn kulħadd qed jgħid tiegħu issa ftiehmna fuq kif se naħdmu flimkien biex infittxu għaż-żejt  fl-area bejn Malta u t-Tuneżija.  Jien ma rridx ngħid li għax sar dan il-ftehim wieħed issa għandu jistenna li jkun hemm ftehim ma’ pajjiżi oħra fuq l-istess binarji.  Ngħid ukoll li Malta hija miftuħa għal ftehim mal-pajjiżi ġirien tagħha u fil-fatt għandna diskussjonijiet strutturati għaddejjin ma’ l-Italja.  L-ewwel round ta’ diskussjonijiet ma’ l-Italja saru fi Frar ta’ l-2004 li mbagħad kienu segwiti b’diskussjonijiet oħra fl-2005.  L-aħħar laqgħa kienet saret f’Marzu ta’ l-2006, jiġifieri ftit ġimgħat ilu.  Hemmhekk inħoss li fil-mument ikun utilizzat il-metodu ta’ l-esperti biex jidentifikaw l-issues ħalli mbagħad ngħaddu għall-mument politiku.  F’dan il-każ nafu li l-mument politiku mhux issa għax bħalissa fl-Italja għadha għaddejja kampanja elettorali pjuttost ħajja u mqanqla u allura naħseb li wara li tgħaddi din il-kampanja elettorali wieħed irid jara jekk għandux ikompli għaddej b’aktar diskussjonijiet tekniċi jew jekk wasalx il-mument li wieħed jaqbad din l-issue fuq livell politiku.  
Mal-Libja m’għandniex diskussjonijiet strutturati bħalma għandna għaddejjin ma’ l-Italja.  Hemm issues ta’ claims bejn Malta u l-Libja u fil-fatt xi wħud minn dawn tqajmu anke fl-aħħar viżita li kelli hemmhekk u naħseb li huwa imporanti li bejn Malta u l-Libja jkun hemm dawn it-tip ta’ diskussjonijiet.  
F’dan il-mument pero’ rridu nikkonċentraw fuq l-issues li hemm bejn Malta u t-Tuneżija.  Nemmen ħafna li fil-politika barranija jrid ikollna l-kuraġġ tad-deċiżjoni u ħafna drabi dan ifisser li ma tagħmilx kollox f’daqqa imma li tiddedika l-enerġija u l-isforzi kollha tiegħek fuq ħaġa filwaqt li ma tagħlaq l-ebda bibien band’oħra.  Dan għar-raġuni li bħala pajjiż żgħir ir-riżorsi tagħna huma limitati u allura iktar ma niffokaw iktar hemm ċans li niksbu riżultati tajbin u dan li qed nagħmlu bħalissa għar-rigward ta’ din il-materja.  Baqa’ xogħol x’isir, pero’ l-ftehim li sar fis-27 ta’ Frar huwa ftehim li tana l-possibilita’ li niċċaqalqu għal mudell ġdid u jekk inkomplu naħdmu fir-relazzjonijiet eċċellenti li għandna mat-Tuneżija allura m’għandix dubju li meta nkunu identifikajna dawn l-areas ngħaddu għall-fażi li jkun imiss, jiġifieri, l-esplorazzjoni konġunta.  
 THE CHAIRMAN:  Grazzi ħafna Ministru ta’ dik l-informazzjoni estensiva u bi pjaċir ninota li inti ħadt din l-okkażżjoni biex tiżvela ċerti affarijiet li ma kienux għadhom fil-public domain.  Issa nistieden lill-Onor. Leo Brincat jagħmel l-intervent tiegħu.
ONOR. LEO BRINCAT:  Kif diġa’ għamilt fil-Kamra, bil-permess tiegħek Mr Chairman, se nerġa’ nawgura li jkun hemm eżitu pożittiv minn dawn it-taħdidiet.  Jien xtaqt nagħmel xi mistoqsijiet.  
Il-Ministru aċċenna għat-taħdidiet strutturati li kien hemm ma’ l-Italja u għat-taħdidiet li kien hemm mal-Libja u allura xtaqt lill-Ministru jgħid jekk kienx hemm xi reazzjoni speċifika min-naħa Taljana jew min-naħa Libjana dwar dan il-ftehim li sar mat-Tuneżija?  Il-ftehim jipprovdi għall-tliet xhur bħala perjodu tad-diskussjonijiet, x’jiġri jekk fit-tmiem it-tliet xhur il-ħidma tagħkom ma tkunx ġiet konkluża?  Jekk min-naħa l-oħra jkun hemm qbil mill-esperti dwar il-continental shelf zones dan ikun ifisser li Malta u t-Tuneżija jkunu jistgħu jgħaddu għall-common exploration and exploitation jew ikun irid jiġi negozjat ftehim ġdid?  
Fl-aħħar mistoqsija forsi se noħroġ xi ftit mis-suġġett għalkemm naħseb li għandha x’ taqsam indirettament.  Meta l-Ministru ltaqa’ ma’ Giuseppe Drago, id-Deputat Ministru ta’ l-Affarijiet Barranin Taljan, ġie rrapportat li kien hemm diskussjonijiet dwar it-twaqqif ta’ central Mediterranean economic forum bejn Malta, l-Italja, il-Libja u t-Tuneżija.  Xtaqt nistaqsik jekk sarx progress fl-iżvilupp ta’ dan il-kunċett u jekk kienx hemm kuntatti mal-Libja u mat-Tuneżija dwar dan il-forum?  Tistax tindika jekk huwiex maħsub li dan il-forum jibda jintuża as a sort of clearing house għal taħdidiet li jistgħu jsiru on a quadripartite basis għal dak li huwa joint oil exploration?
MR CHAIRMAN:  Grazzi.  L-Onor. Evarist Bartolo.
ONOR. EVARIST BARTOLO:  Jien għandi mistoqsija waħda u din hija marbuta ma’ l-effett li dan ix-xogħol mat-Tuneżija se jħalli fuq l-esplorazzjoni taż-żejt min-naħa tagħna fil-baħar li m’huwiex disputed, jiġifieri fil-baħar tagħna li jmiss man-naħa Libjana u man-naħa Tuneżina fejn skond ir-rapport tal-kumpannija Awstraljana Pan-Continental dejjem qed jirreferu għalih bħala baħar tagħna u li mhux baħar disputed.   Dan ir-rapport jgħid li fil-baħar tagħna hemm prospetti ta’ żejt b’potenzjal ta’ 1,300 miljun barmil żejt f’żewġ naħat li sejħulhom Chianti u Limoncello.  Skond dan ir-rapport tal-kumpannija Awstraljana Pan-Continental għad iridu jagħmlu seismic study ieħor qabel ma’ jibdew jaħdmu fuq dan iż-żejt u fil-fatt kienu qed jistennew żewġ fatturi.  Fattur minnhom kien li jikkalma l-baħar, jiġifieri din kienet kwestjoni ta’ temp u jien naħseb li issa l-baħar qed jikkalma.  L-fattur l-ieħor kien minħabba li l-Gvern Malti qallhom li se nitkellmu mat-Tuneżini u mal-Libjani.  Il-kumpannija Awstraljana jidher li ħadet gost li dawn l-issues jiġu riżolti anke jekk dan ma jmissx mal-parti tal-baħar fejn qed isir dan it-tħaffir.   Jiena nifhem li x-xogħol ta’ dan il-grupp ta’ esperti u xogħol ieħor li jrid isir skond dan il-ftehim mhux kwestjoni ta’ ftit ġimgħat imma se jieħu ż-żmien u allura jien nistaqsi jekk dan li qed jevolvi bejn Malta u t-Tuneżija huwiex se jkollu effett immedjat fuq dawn l-affarijiet?
 THE CHAIRMAN:  Grazzi.  L-Onor. Jose’ Herrera.
 ONOR. JOSE’ HERRERA:  L-ewwelnett nirringrazzja lill-Minsitru talli attenda din il-laqgħa u tana tagħrif dettaljat.  Jien tlabt li dan is-suġġett jitpoġġa fuq l-aġenda tal-Kumitat minħabba li dan huwa ta’ interess ġenerali u allura l-pubbliku jkun irid jaf x’ikun qed jiġri. Fl-istqarrija li inti ħriġt fuq in-negozjati li kellek mat-Tuneżija b’eżitu pjuttost pożittiv inti ħabbart li kont qed tasal f’negozjati simili ma’ l-Italja u mal-Libja.  Naturlament kif tissemma’ l-kwestjoni ta’ oil exploration jibdew joħorġu l-għidut u kulħadd jibda jispekola dwar li xi darba aħna għad insibu ż-żejt.  Li wieħed isib iż-żejt hija xi ħaġa li l-poplu kollu huwa għatxan għaliha u allura l-poplu jkun għatxan biex ikun jaf aktar dwar x’qed isir f’dan il-qasam.  
Xtaqt nistaqsi jekk in-negozjati mat-Tuneżija bdewx fuq inizjattiva tal-Gvern Malti jew fuq inizjattiva tal-Gvern Tuneżin?  Kien il-Gvern Malti?  Allura la kien il-Gven Malti x’kienet ir-raġuni li out of the blue saret din id-drive kollha biex nagħlqu dawn in-negozjati mat-Tuneżija?  It-tekniċi tagħna taw xi ħjiel jekk f’dik iż-żona hemmx potenzjal iktar qawwi li nsibu ż-żejt milli f’żoni oħra?  
Fl-istqarrija  tiegħek semmejt ukoll lill-Libja u allura xtaqt nistaqsi f’liema stadju waslu t-taħdidiet mal-Libjani biex naslu f’xi trattatt simili magħhom?  F’dan il-Kumitat xogħlna huwa li nitkixxfu għax dak li joħroġ bħala statement jew fuq l-internet wieħed jista’ jaqrawh jew jisimgħu fuq it-television.  Ix-xogħol ta’ dan il-Kumitat huwa li jkollna hearings biex wieħed isir jaf aktar u jien se nkun blunt miegħek bħala Ministru għall-Affairjiet Barranin billi nistaqsik jekk tistax tgħid lill-poplu Malti x’inhuma l-possibilitajiet jew il-probabilitajiet li fil-preżent jew fil-futur qrib jew remot ikollna eżitu pożittiv f’din it-tip ta’ riċerka?    
 THE CHAIRMAN:  Grazzi.  F’idejk Ministru.
ONOR. MICHAEL FRENDO:  L-ewwlnett irrid nirringrazzja lill-Onor. Leo Brincat meta qal li huwa jawgura eżitu pożittiv għal dawn id-diskussjonijiet.  Dan għaliex huwa importanti li wieħed jagħti l-messaġġ li f’materji ta’ interess nazzjonali aħna nipprovaw nagħmlu l-affarijiet kemm jista’ jkun flimkien.  Waħda mir-raġunijiet għaliex jiena għamilt stqarrija ministerjali fil-Parlament kienet biex ikollna l-possibilita’ li nagħmlu diskussjoni bejnietna fl-ogħla istituzzjoni tal-pajjiż. 

Dwar jekk kienx hemm reazzjoni speċifika mill-Italja jew mil-Libja dwar dan il-ftehim ngħid li l-mument li inti tagħmel ftehim bħal dan jibda jkun hemm ċerti talbiet għal informazzjoni dwaru.  Wara li sar il-ftehim bejn Malta u t-Tuneżija jiena kelli l-okkażżjoni nikkomunika ma’ Abdel Rahman Shalgam, li huwa l-Ministru għall-Affarijiet Barranin Libjan, fejn spjegajtlu x’kienet is-sustanza tal-ftehim abbażi ta’ l-informazzjoni li kont tajt fil-Parlament Malti.  Barra minn hekk anke l-ambaxxatur tagħna fi Tripli spjega dan il-ftehim lill-awtoritajiet Libjani.  Il-Libja wriet li jista’ jkollha interess fil-materja, pero’, fil-fehma tiegħi, il-messaġġ għall-ġirien tagħna kemm fin-naħa t’isfel u kemm fin-naħa ta’ fuq tagħna huwa li l-ftehim jgħid bl-iktar mod ċar li se jieħu in konsiderazzjoni d-dritt internazzjonali u d-drittijiet ta’ pajjiżi oħra fir-reġjun.  Wieħed jifhem li pajjiżi fin-naħa t’isfel tagħna, bħal Libja u pajjiżi oħrajn, jista’ jkollhom interess fl-area u allura jista’ jkollhom il-concerns partikolari tagħhom u allura huwa importanti li aħna nagħmluha ċara li aħna qed nattwaw dan il-ftehim bl-aktar mod responsabbli.  Ma kellna l-ebda reazzjoni formali mill-Italja.  Ir-reazzjoni kienet ġejja l-aktar mill-Libja fejn din riedet tagħmilha ċara li trid tipproteġi l-interessi tagħha.  Aħna m’għandna l-ebda diffikulta’ dwar dan u m’aħna bi ħsiebna nagħmlu xejn li jmur kontra l-interessi ta’ l-ebda parti imma Malta u Tuneżija se jfittxu li jaħdmu flimkien għall-eżitu pożittiv ta’ din il-materja.  
X’jiġri jekk fil-perjodu ta’ tliet xhur ma jkunx hemm konklużjoni?  Il-ftehim huwa li l-esperti għandhom tliet xhur biex jirrapportaw lill-politiċi u jekk l-esperti ma jaslux allura jridu jerġgħu jidħlu l-politiċi.   Aħna rridu nagħmlu deċiżjonijiet politiċi neċessarji fuq il-pariri ta’ l-esperti pero’ l-input politiku jrid ikun hemm.  Din hija materja li trid tiġi deċiża mill-politiċi fl-interess nazzjonali taż-żewġ pajjiżi.  
X’se jkun l-effett fuq l-esplojtazzjoni fil-baħar tagħna li mhux disputed?  Kif kelli ċans ngħid fil-Parlament meta ddiskrivejt dan il-ftehim, aħna ftiehmna li għal dawn il-tliet xhur inwaqqfu kull attivita’ bejn Malta u t-Tuneżija.  Dan bħala sinjal ta’ buona volonta’ da parti taż-żewġ naħat.  Tliet xhur huwa perjodu qasir u fil-fehma tiegħi huwa vale la pena li biex tagħmel ftehim bħal dan twaqqaf kull esplorazzjoni għal perjodu qasir.  Għalkemm din ma semmejthiex fl-introduzzjoni tiegħi jien kont spjegajt fil-Parlament li għal dan il-perjodu ma jsir ebda esplorazzjoni bejn it-Tuneżija u Malta.  M’hemmx rabta wara dak iż-żmien.  
Jien inħoss li għandna nkunu fiduċjużi li naslu għal soluzzjonijiet.  Aħna rridu naħdmu b’rieda politika li naslu għal soluzzjonijiet u naħseb li l-fatt li se ssir din il-laqgħa f’Malta f’qasir żmien mifruxa fuq erbat ijiem hija ħaġa pożittiva.  Din hija laqgħa ta’ sustanza li fiha t-tnejn irridu nsibu s-soluzzjonijiet neċessarji filwaqt li nieħdu in konsiderazzjoni d-drittijiet leġittimi ta’ pajjiżi oħra fir-reġjun u d-dritt internazzjonali.  
Jien nifhem li l-pubbliku jkun għatxan għall-informazzjoni u nħoss li huwa d-dover tiegħi li nagħti l-informazzjoni.  Mill-kamp tal-ġurnaliżmu Malti kien hemm min ilmenta minn dan. Id-dilemma ta’ ministru għall-affarijiet barranin huwa li jaħgti l-informazzjoni neċessarja biex iżomm lil kulħadd informat kif inhu ġust li jagħmel u fl-istess ħin ma jagħmel xejn li jkun ta’ preġudizzju għall-interessi ta’ Malta.  Din hija dilemma li rrid b’xi mod ngħix biha u kemm jista’ jkun insib bilanċ tajjeb għax meta ċerti affarijiet toħodhom fil-pubbliku mill-ewwel tista’ toħloq reaction li taf tkun ta’ preġudizzju għall-interessi ta’ pajjiżna.  Dwar dan m’hemmx xi sigrieti.  Il-mira tagħna hija li nagħmlu esplorazzjoni u esplojtazzjoni konġunta u li fil-perijodu ta’ dawn il-tliet xhur se nieqfu mill-attivitajiet ta’ esplorazzjoni bejn Malta u t-Tuneżija.   Il-ftehim li għamilna ma qagħadx jidħol fid-dettalji ta’ x’għandu jiġri wara t-tliet xhur imma huwa ċar li mbagħad jerġgħu jidħlu l-politiċi.  It-tekniċi għandhom jirrapportaw lill-politiċi għax fl-aħħar mill-aħħar id-deċiżjoni hija waħda politika.  
Jekk insibu liema partijiet irridu naħdmu fuqhom allura jkun hemm bżonn ta’ ftehim ġdid.  Naturalment l-esperti jagħmlu x-xogħol tagħhom biex jidentifikaw areas li jistgħu jiġu esplojtati b’mod konġunt imma mbagħad dan irid jinkiteb b’mod li jkun ta’ sodisfazzjon għall-politiċi.  Dan ifisser li l-eżekuzzjoni ta’ dan il-ftehim tkun trid issir permezz ta’ ftehim ieħor li jgħid fejn u kif se jsiru l-affarijiet.  
Għalfejn qed issir din id-drive kollha mat-Tuneżija?   Hemm xi potenzjal out of the blue?  Le, m’hemm l-ebda potenzjal out of the blue.  Fil-preparazzjoni għall-viżita tiegħi fit-Tuneżiji jien dehrli li kelli nsegwi dak li ġara fil-laqgħa li saret bejn il-President Ben Ali u l-President ta’ Malta Eddie Fenech Adami u l-Prim Ministru ta’ Malta Lawrence Gonzi fejn kienet ġiet diskussa din il-materja.  Il-viżita tal-President Ben Ali f’pajjiżna kienet importanti ħafna u konna ilna naħdmu fuqha.  Qabel din il-laqgħa jien kont mort nitkellem mal-President Ben Ali.   Aħna nafu li l-President Ben Ali m’huwiex wieħed li jsiefer ħafna u allura hawn wieħed jara l-importanza li huwa ta’ lill-viżita tiegħu f’Malta.   Il-verita’ hija li wara diskussjoni mal-President Ben Ali jien dehrli li kien hemm iċ-ċans ta’ żbokk u fil-fatt jien għażilt li nibqa’ t-Tuneżija biex nikkonkludi n-negozjati billi niffirmaw ftehim minflok ma’ mmur fil-Kunsill tal-Ministri Ewropej kif kien scheduled li nagħmel.  Kien għalhekk li l-press release konġunta kienet tirrifletti wkoll il-ħsieb taż-żewġ pajjżi li jaħdmu strateġikament fi sħubija bejniethom għax kieku ma kienx hemm dak l-ispirtu ta’ sħubija probabilment konna nibqgħu ngħidu li din hija tiegħi u l-ieħor jgħid li dik hija tiegħu.   Din m’hijiex qabża fil-kwalita’ fir-relazzjoni tagħna għar-rigward tal-continental shelf biss imma hija qabża fil-kwalita’ wkoll fir-relazzjoni eċċellenti li teżisti bejn Malta u t-Tuneżija.  Huwa importanti wkoll li nżommu l-linji miftuħin ma’ l-Italja u mal-Libja u dan bi ħsiebna nżommuh f’moħħna pero’ kollox irid isir fil-mument opportun.  
Fuq il-prospetti dwar insibux iż-żejt, jien m’iniex il-ministru responsabbli minn din il-materja u lanqas ma’ jien espert fuq il-ġeoloġija.  L-esperti f’dan ix-xogħol kollha jgħiduli li biex tkun taf li sibt iż-żejt trid ittaqqab u jibda tiela’ ż-żejt u anke hemm ma tkunx taf jekk huwiex fi kwanita’ kummerċjali.  Li nafu żgur huwa li f’postijiet bħan-North Sea taqbu xi 100 toqba qabel ma sabu l-ewwel żejt.  Nafu li fl-areas ta’ madwarna hemm spazju li jsiru ħafna iktar ħofor milli saru s’issa.  Nafu wkoll li hemm ħafna areas madwarna li huma kontestati u allura l-kumpanniji ma jkunux iridu jidħlu f’sitwazzjonijiet ta’ legalita’ dubjuża u għalhekk huwa importanti li jkun hemm ċarezza tad-dritt.  Naħseb li hemm bżonn li l-ewwel naraw x’se jkun l-eżitu ta’ din il-laqgħa ta’ esperti u fl-istess ħin irridu nassiguraw lill-ġirien tagħna li qed nagħmlu l-affarijiet bis-serjeta’.  Aħna ma rridu nagħmlu dannu lil ħadd pero’ lanqas ma rridu li jsir ebda dannu lil Malta għax wara kollox id-dmir tagħna huwa li nħarsu l-interessi ta’ Malta.  Il-linja tagħna hija waħda ċara, jiġifieri li għandu jkun hemm fiduċja bejn Malta u t-Tuneżija, bejn Malta u l-Italja u bejn Malta u l-Libja mibnija fuq ħbiberija antika u fuq relazzjonijiet b’saħħithom biex b’hekk l-affarijiet isiru bla dannu għal ħadd imma jsiru bi gwadann għal kulħadd.    
Għar-rigward tal-forum ekonomiku tal-Mediterran ċentrali, għalkemm din m’hijiex materja direttament konnessa ta’ dak li qed niddiskutu hawnhekk, irrid nispjega li dan il-forum m’huwiex intiż bħala xi clearing house u lanqas m’huwa intiż bħala forum inter-statali.  Il-kunċett ta’ dan il-forum iddiskutejtu fil-qosor ma’ diversi esponenti fil-Libja fil-kuntest f’waħda miż-żjarat tiegħi fil-Libja, għamilt preżentazzjoni ta’ dan il-kunċett f’wieħed mill-istituti ta’ l-affarijiet barranin Tuneżini u ddiskutejtu mal-Ministru ta’ l-Affarijiet Barranin Tuneżin u mal-President Tuneżin Ben Ali.  Il-kunċett huwa li jkun hemm forum kummerċjali fil-Mediterran Ċentrali bejn Malta, il-Libja, it-Tuneżija u l-Italja – fil-fatt mill-Italja jkun hemm biss Sqallija – u allura qed titkellem fuq suq ta’ iktar minn 20 miljun ruħ.  Dawn huma pajjiżi tal-Mediterran li fl-antik kienu jagħmlu ħafna kummerċ bejnithom u l-mira hija li noħolqu centre of gravity ta’ kummerċ f’din l-area.  Kull pajjiż għandu x’joffri, per eżempju, Malta tista’ toffri s-servizzi finanzjarji u bankarji f’din l-area ekonomika.  Il-ġimgħa li għaddiet għamilt preżentazzjoni f’konferenza li saret fl-Universita’ ta’ Enna fi Sqallija fejn tkellimt fuq il-kunċett ta’  Central Mediterranean Economic Forum.  Aħna nemmnu li Malta tista’ tagħti kontribut għal dan il-forum.  Biex ngħid kollox, fil-fehma tiegħi kienu l-organizzazzjonijiet kriminali internazzjonali li l-ewwel skoprew dan il-kunċett bit-traffikar ta’ immigranti illegali fiċ-ċentru tal-Mediterran.  Aħna qegħdin ngħidu li hemm realta’ sub-reġjonali fi ħdan il-Mediterran.  Dan mhux qed noħduh fil-livell ta’ realta’ politika għax hemmhekk għandna diversi configurations oħra, bħall-Euro-Med u l-Five-plus-Five, imma qegħdin noħduh mill-aspett ekonomiku fejn l-operaturi kummerċjali jaħdmu flimkien kif jistgħu jaħdmu flimkien ukoll l-universitajiet u s-soċjeta’ ċivili.  Jien naħseb li din hija xi ħaġa pożittiva u fil-fatt kien hemm rispons pożittiv u aħna bi ħsiebna li iktar tard din is-sena f’Malta nagħmlu preżentazzjoni iktar dettaljata ta’ dan il-kunċett.  L-idea għadha fil-bidu tagħha u meta niżviluppawha iktar jiena lest niddiskutiha anke f’dan il-Kumitat biex joħorġu aktar ideat dwar x’jista’ jsir.  
  THE CHAIRMAN:  Grazzi.  Hemm iktar kummenti jew rimarki?  L-Onor. Bartolo.  
ONOR. EVARIST BARTOLO:  Qed nifhem tajjeb li l-Ministru qed jgħid li aħna mhu se nagħmlu ebda tħaffir fil-baħar kollu bejn Malta u t-Tuneżija, jiġifieri anke fil-parti li m’hijiex kontestata?  Fhimtek tajjeb?  Jekk hu hekk allura dik se tpoġġina fi żvantaġġ għax it-Tuneżini qed iħaffru u se jibqgħu jħaffru fl-area li tmiss ma’ tagħna.   Jiġifieri aħna mhux se nagħtu l-go ahead lill-kumpannija Awstraljana Pan-Continental biex tgħaddi għas-second seismic study meta jien qed nifhem li t-Tuneżini jħaffru kienu u jħaffru baqgħu?  
 ONOR. MICHAEL FRENDO:  IL-ftehim jgħid li fit-time limits li ssettjajna fl-artikli 2 u 3, jiġifieri ta’ 15-il ġurnata u ta’ tliet xhur - li huwa perijodu qasir - iż-żewġ partijiet għandhom jastjenu minn kull inizjattiva jew attivita’ fiż-żoni konċernati.  Wara d-diskussjoni bejn iż-żewġ naħat fuq il-continental shelf u anke wara d-diskussjonijiet li l-ministeru responsabbli minn din il-materja kellu mal-kumpannija partikolari, il-parir kien li tliet xhur u 15-il ġurnata mhux se jagħmlilna differenza.  
 ONOR. EVARIST BARTOLO:  Pero’ huma diġa’ kellhom jagħmlu second seismic study f’Settembru  u issa se nerġgħu nirrimandaw.
ONOR. MICHAEL FRENDO:  Iva, pero’ jien dehrli li għal tliet xhur u 15-il ġurnata ma kienx vale la pena li nipperikolaw dan il-ftehim.  Kieku kien perijodu itwal wieħed kien jagħmel diskussjonijiet iktar intensivi fuq din il-materja pero’ mid-diskussjonijiet kollha li kelli ma’ l-esperti tal-minsiteru ma deherx li kien hemm diffikulta’ fuq din il-materja.  
ONOR. EVARIST BARTOLO:  Ikkoreġini jekk jien żballjat.  Jiena taħt l-impressjoni li fejn qed isir ix-xogħol mill-Pan-Continental mhux disputed imma huwa tagħna.  Dan ifisser li t-Tuneżini qed jgħidu li dak mhux tagħna?  Qed nifhem li aħna issa tajnih l-istatus ta’ disputed waters?  
ONOR. MICHAEL FRENDO:  Le, assolutament, aħna ma tajnihx l-istatus ta’ disputed waters.  Ħalli niċċekkja ftit il-parti speċifika għax issa qed nidħlu fid-dettalji tekniċi.  Jiena għedt li fil-ftehim qed nagħmluha ċara li aħna bl-ebda mod ma qed naċċettaw disputed waters x’imkien.  Ejja nagħmluha ċarissima li aħna ftiehmna li għal kull buon fini għal dawn il-tliet xhur u 15-il ġurnata ma nagħmlu l-ebda attivita’.  F’dan il-każ ma kienx hemm diffikutla’ li wieħed jistenna għal dan il-perijodu pero’ bl-ebda mod m’aħna qed ngħidu li areas li huma kjarament fuq in-naħa tagħna huma disputed areas.
ONOR. JOSE’ HERRERA:  Jien apprezza d-domanda tal-kollega tiegħi l-Onor. Evarist Bartolo, fis-sens li jekk din m’hijiex disputed area allura x’inhu l-iskop li ma jitkompliex it-tħaffir fiha?  Jekk din m’hijiex disputed area kif tista’ tippreġudika naħa jew oħra?  Dan ma jagħmilx sens!  Fejn hu disputed ovvjament dan jagħmel sens pero’ fejn mhux disputed qisek qed tgħid li min-naħa tagħhom dawn għandhom xi riżerva fuq areas li m’humiex disputed.  Għalhekk din hija inkwetanti.  
 ONOR. MICHAEL FRENDO:  Ma naħsibx li we should make a mountain out of a molehill għax aħna fl-ebda mument m’aċċettajna li hemm xi kwestjoni dwar l-area tagħna li m’hijiex disputed.  Fil-fatt, il-ftehim lanqas jidħol fuq what is disputed or not għax inkella konna se nerġgħu nidħlu fil-loġika ta’ din hija tiegħi u din hija tiegħek.  Il-ftehim kif inhu llum qed jitkellem fuq li nsibu ċerti areas u hawnhekk naturalment ħadd m’hu se joffri l-areas fejn qatt ma kien hemm dispute dwarhom.  Biex inkun fair mat-Tuneżija nixtieq ngħid li dawn qatt ma qalu li jridu jagħmlu claim fuq dak li huwa tagħna 100% .
DISKUSSJONI DWAR IL-FUTUR TA’ L-EWROPA

THE CHAIRMAN: Bil-permess tiegħek Ministru issa se ngħaddi għat-tielet item ta’ l-aġenda li huwa d-diskussjoni dwar il-futur ta’ l-Ewropa.  Ilkoll kemm aħna nafu kemm din hija tema wiesgħa u li dwarha qed isiru inputs u riflessjonijiet b’mod regolari u fuq kull livell.  Qabel xejn xtaqt niddiskuti magħkom dwar l-aħjar mod kif għandna nitrattaw dan is-suġġett u dan peress li għal ħabta ta’ Ottubru tas-sena l-oħra jiena, bħala President ta’ dan il-Kumitat, kont irċevejt komunikazzjoni mill-Kummissjoni Ewropea dwar jekk il-Parlament Malti huwiex se jagħmel diskussjoni dwar il-futur ta’ l-Ewropa u, jekk se jagħmel diskussjoni, din hux se tkun fuq livell ta’ kumitat jew fuq livel ta’ plenarju.  Il-Ministru għall-Affarijiet Barranin.
ONOR. MICHAEL FRENDO:  Mr Chairman, din hija materja vasta li forsi nixirqilha diskussjoni iktar profonda.  Fl-aħħar laqgħa tal-Ministri ta’ l-Affarijiet Barranin li saret fi Brussels ġiet diskussa din il-materja waqt il-lunch meta l-ministri jkunu waħedhom u allura jkun hemm diskussjoni anqas formali u aktar miftuħa.  Irid ngħid ukoll li l-Presidenza Awstrijaka qabdet din il-materja bi preparazzjoni għal presidenza ta’ wara u forsi anke ta’ wara dik.  Pero’ d-diskussjoni bdiet u jien naħseb li sar sewwa li bdiet. 
Il-pożizzjoni tagħna hija li aħna niffavorixxu li jkompli għaddej il-proċess fuq it-trattat dwar il-kostituzzjoni Ewropea.  L-istess trattat jgħid li dan il-proċess għandu jkompli biex fl-aħħar inkunu nistgħu nagħmlu assessment ta’ fejn inkunu wasalna. Fit-trattat hemm li jekk ikun hemm numru kbir ta’ pajjiżi li jirratifikawh - għax fil-fatt dawn diġa’ kollha approvaw dan it-trattat - allura l-Kunsill Ewropew ikun irid jikkonsidra dan u jiddeċiedi kif għandu jimxi ‘l quddiem.  Fl-Unjoni Ewropea hemm min qed jgħid li dan il-proċess m’għandux ikompli.  Bħalissa s-sitwazzjoni hija li on one side of the argument hemm dawk li qed jgħidu li għandna nkomplu u on the other side hemm dawk li qed jgħidu li għandna nieqfu.   Barra minn hekk imbaħgad hemm dawk li qegħdin x’imkien fin-nofs.  Min-naħa tagħna aħna qegħdin ngħidu li għandna nkomplu pero’ aħna nifhmu wkoll li wieħed irid jintroduċi elementi ġodda.  Fil-fatt il-Presidenza ta’ l-Unjoni Ewropea talbet lill-pajjiżi membri biex jissottomettu l-pożizzjoni tagħhom, biex ngħidu hekk, din tkun tip ta’ non-paper ta’ ideat għad-diskussjoni.  Filwaqt li aħna għedna li l-idea tal-Kanċillier Angela Merkel li jkun hemm xi forma ta’ charter soċjali għall-Ewropa u li din tiġi annessa ma’ dan it-trattat ħaqqha konsiderazzjoni serja, aħna għedna wkoll li nemmnu li l-parlamenti nazzjonali jista’ jkollhom funzjoni iktar qawwija billi jressqu l-opinjonijiet tagħhom lill-Parlament Ewropew.  Mr Chairman, dan għednih mhux biex nagħtu iktar xogħol lil dan il-Kumitat imma għax nemmnu li iktar ma’ l-parlamenti nazzjonali jkunu parti mill-arkitettura Ewropea iktar ikunu qed inressqu liċ-ċittadini viċin ta’ l-Unjoni Ewropea.  Dan kien wieħed mill-punti li aħna ressaqna għad-diskussjoni għax fil-fatt aħna semmejna diversi affarijiet oħra.  Semmejna wkoll li fl-Unjoni Ewropea għandu jsaħħaħ is-sens ta’ solidarjeta’.   Għalkemm kien hemm diversi ideat li tpoġġew fuq il-mejda mill-ministri tal-pajjiżi ta’ l-Unjoni Ewropea, dawn kienu l-aktar iż-żewġ ideat li kristalliżżaw fl-aħħar laqgħa li kien hemm tal-Kunsill tal-Ministri dwar x’għandu jsir fil-futur.  
Flimkein ma’ pajjiżi oħra, Malta esprimiet il-fehma li d-diskussjoni fuq il-futur ta’ l-Ewropa m’għandiex issir biss fuq livell ta’ lunch imma li qabel Ġunju li ġej għandha ssir diskussjoni mill-ministri għall-affarijiet barranin speċifikament fuq dan is-suġġett.  Il-Presidenza Awstrijaka qablet li dan għandu jsir u peress li l-aġenda hija diġa’ mimlija ċ-chances huma li l-ministri għall-affarijiet barranin se jiltaqgħu f’weekend f’Mejju biex jiddiskutu biss l-issue tal-futur ta’ l-Ewropa b’mod miftuħ u mingħajr konklużjonijiet.  Imbagħad il-presidenza tista’ taqbad il-punti li jkunu qamu f’din id-diskussjoni u tressaqhom għall-attenzjoni tal-kapijiet ta’ gvern u ta’ stat waqt il-Kunsill Ewropew ta’ Ġunju li fih tispiċċa l-Presidenza Awstrijaka u tibda l-Presidenza Finlandiża.  Wieħed jaħseb li din id-diskussjoni timmatura taħt il-Presidenza Ġermaniża li tiġi wara dik Finlandiża.  Jien naħseb li sa dak iż-żmien għad ikollna okkażżjonijiet oħra biex niddiskuti din it-tema f’aktar dettal. 
THE CHAIRMAN:  Ministru, grazzi ħafna ta’ dawk il-kummenti.   In vista tal-fatt li l-ministri għall-affarijiet barranin se jkollhom din il-laqgħa importanti f’Mejju li ġej jien nissuġġerixxi li din il-materja terġa’ titla’ fuq l-aġenda tal-Kumitat wara dik il-laqgħa and we take it up from there.  
Fit-8.28 p.m. il-Kumitat aġġorna għal data oħra.     

